
THUHMA

Pathien thuoina le umpuina zarin KTP Week 2024 hmang thei dinga ei um
hi a hluin lawm a um tak zet. Hi chen mi thuoitlungtu ei Pathien kuomah
ropuina um raw se.

Independent Church of India, Kristien Thalai Pawl, Central Committee
Sitting No. 120 Resolution No. 6-na chun KTP Week 2024 thupui ding
ngaituona a neia, Chairman, Secretary le YCO hai hung bawzui dingin
Committee chun mawphurna a pek a. Hi le inzawmin tukum KTP Week
2024 thupui dingin KTP thiltum laia mi “Khuo le tui tha” thlang a nih.
Subject Guideline siemtu dingin Upa Dr. Zawlthanglien Changsan ruot a
nih. Ruot a ni ang takin Upa. Dr. Zawlthanglien Changsan-in a hun intép
tak karah mawphurna peka um ngaipawimawa a hung ziek tu hin hmang
el thei dinga um ta hi lawmum ei ti a, a chungah ei lawm tak zet a nih. Biel
pumpuia Thalaihaiin KTP Week 2024 thupui “Khuo le tui tha” fethlenga
malsawmna tamtak dawnga hlawtling taka KTP Week hmang seng dingin
Central Committee chun ditsakna an hlan cheu.

KTP Week Guideline-a hin inkhawm programme induongin a um a, chu lai
zing chun biel tin ei ngirhmun an ang naw leiin hieng programme
induonga umhai bakah Unit/Presbytery/Field/City church tina thuoitu
haiin item chi dang dang belsa tul le pawimaw an itihai chu mani bielah a
remchang ang peiin belsa thei ning a tih. Hriltldngna hi thuhriltuhai peiin
thuoi an tih.

Rev. Lalrohlu Mr. Ebenezar R. Sinate

KHUO-LE-TUI THA

Khuo-le-tui tha ti hi Pathien Thu, Sawrkar, Hnam le Khawtldng haiin ditdan
an nei senga; Bible-a mi, Sawrkar ddna (India ddna) mi ldksuok le
khawtldng/hnam ddna mi angin ei hril/inchiik ding a nih. Ei subject hi
khuo-le-tui tha a ni leiin, damdawi inruithei zawr le hmang, riitkru, khélhlip
le thil dang dang khuo-le-tui tha lo chanchin chu hril sa a ni naw ding a nih.

MAY 20, 2024 (THAWTANNI ZAN)

Thupui:
Khuo-le-tui tha chu khawtlang, Kohran, Sawrkar dan hai zawm tuhai
hi an nih.
Rom 13:1-7

Pathien thu, Rom 13:1-7 chun “Mi tin an chunga roréltuhai thu thuin um
raw se...” tiin a hril a, chuleiin, khawtlang, Kohran, Sawrkar le a dang dang
haiin Pathien Thu le inkal lo dan an siem hai zdwm hi khuo-le-tui tha um
dan ding a nih. Vawizana ding chun, India danin India khuo-le-tui tha um
dan ding le an thaw dinga tha a ziek ei laksuok thenkhat hai a hnuoia ang
hin hril ei tih:

1. Ram danpui (Constitution) chu chela, zdwm le dan thiltum le
anchiktirna le anchiiktirna hmun hai inza.

2. Ngaidan tha le inza um, hnam/ram zalénna suoldawkna ding chen
lungril mi siempektuhai le an ngaidan hai chu chawimawia zawm ding.

3. India thuneina insangtak, impumkhatna le hringnun inzaumtak hai chu
chawisanga vénghim.

4. A ram pum hi vénghima, ram le hnam tulna leia hnam sanna sin thaw
dinga ko ei ni chun thaw ngei ding.



5. Hnam bik, tawng bik, sakhaw bik, pawl bik le ram bik leia inddidanna
um loa, India mi po po in-unau-na le inremna chawisangtu ni a; nuhmei
hrat naw lemhai inzaumna hmusit le hnuoisiena hai bansan ding.

6. Pasal ni lei el a, intipasal taluo a, nuhmei an nuhmei ni leia hmusit le
hnuoisie hi India dan hnuoia khuo-le-tui tha fundamental duty le chu
anmil naw a, Pathien thu le khawm an mil chie nawh.

7. India rama hnam dang dang hai nunphung dang dang hlutna inhlut
péka vénghim.

8. Pathien thilsiem ei kawl-le-kienga (Environment) umhai thing-leh-ruo,
dil, vadung, rannung, ramsahai, ngahai le hringna nei dang dang hai
hmangaina neia, vénghima siemthat ding. Genesis 1:28 “Chi tamtak
thlain hung pung unla, hnuoi hi hluo sip unla, in thu thuin inumtir ro,
tuisuorieta nga chunga dam, chungléng vate chunga dam, thilhring hnuoi
chunga bawkinvaka ldwn po po chunga ddam, thu nei bawk ro” tiin a hril. Hi
taka thunei ti hi enkawl tina khawm a nih.

9. Hrietnavar, ngaituona fim tak, thil nina indik tak, thil a san indik tak,
mihriem hlutna indik tak, inchiikna le a hmangna tienga inthanglien le
insukhmasawn ding.

10. Mipui, khawtlang le sawrkar thuomhnaw hai vénghima, tharum
hmanga thil ngén le buoina siem lo/bansan ding.

11. Kawng iengkimah mimal le mipui hmasawn dan ding zawnga; hnam
pumpui hi sin thawna tieng le hlawtlingna tieng inthang pei dinga hma lak
ding.

Hriltlang ding:
Khuo-le-tui tha ni ding hin ei ram sawrkar danin a ram khuo-le-tui hai

um dan ding le thaw ding a ti hai hi zawm ve kher a til am? Kristien ei ni
sia.



MAY 21, 2024 (THAWLENI ZAN)

Thupui:
Khuo-le-tui tha chu mi dang/mani khuo-le-véng hai le an thil nei hai
inza le ngdituoa ngaisak mi a ni ding a nih.

1. Khuo-le-tui tha chu mani khuo-le-véng le midang hai inza le ngaisaktu
hai hi an nih. Mani vénghai ngaisak thua entawn thlak tak chu Bible-a ei
hmu “Samari mi tha” (Luka 10:25-37) hi a nih. Hi thua ei hmu ang hin chu
suomhmang tuokpa vénghai chu ama lunginsiettu hi niin an langa, midang
hai hi chu suomhmang tuokpa vénghaia chu an thang ve naw niin an lang.

2. Khuo-le-tui tha chu mani khuo-le-véng le midang hai thilnei (Property)
hai inza le ngaisak mi a ni ding a nih. Bible chun “I vénghai in in hnar ding
a ni nawh; i venghai nuhmei amanih, a siehlawpa amanih, a siehlawnu
amanih, a bawngchal amanih, a sabengtung amanih, i vénghai thil nei hrim
hrim chu in hnar ding a ni nawh,” a ti a, (Exodus 20:17). Tulaia ding chun
mani vénghai thilnei in-le-lo, sum-le-pai, le thil dang dang hai inhnarna
hin suol tamtaka a mi thuoi 1t a, mani vénghai nuhmei/pasal inhnar tlat
hai dam hin Khuo-le-tui tha ni thei a ni nawh.

Hriltlang ding:
Ei vénghai vénghai niin ei inhriet am? I venghai venghai i ni am?

Annawleh, an inkawla um ve ringawt. “Samari mi tha” chanchina vénghai
a ti anga hriltlang ding a nih.



MAY 22, 2024 (NILAINI ZAN)

Thupui:
Khuo-le-tui tha chu, mani chanpuol hre a, midanghai chanpuol inza
pék mi a ni a; mi hai harsatna ngaituo/siit a, hrethiempuia,
hmangaitu a nih.

1. Khuo-le-tui tha chu, mani chanpuol hrea, midanghai chanpuol inza pék
mi a nih. Thuvarhai 3:27 chun “I kut thilthawtheinaa thaw thei a ni siing
chun, Thiltha chu a chang Gwm hrimhai kuoma chu inro naw rawh.” tiin a
ziek a. Khuo-le-tui tha chun, a chanpuol ding chen a hriet a; Pathien
malsawmna dawnga, thilthawtheina le thuneina neiin ngirhmun thahai a
hung chang khawma, ama hlawkna ding nékin thiltha chu a chang awm
hrim haiin an chang dan dingin ro a rél hlak. Khaws{ing roinrélnaa nina le
thuneina a chang khawmin, a thawthei tawka thiltha chu indiktakin a
chang awm hrimhai an changtir hlak. Thil beisei nei leia thiltha a chang
awm hrimhaiin an chang ding inro tlat ti hai hi suol, khuo-le-tui tha lo tak
hai thaw dan a nih.

2.Khuo-le-tui tha chun mi hai harsatna a ngaituo a, a siit a, a hrietthiempui
a, hmangai takin a thangpui hlak. Pathien thu, Philippi 2:4 chun, “Mani ta
chau en lovin, mi dang ta khawm en seng lem ro” tiin a hril. Khuo-le-tui tha
chun a vénghai/midanghai chu a theitawkin a thangpui hlak.

3. Mirimsi, pasie, hmeithai, fahra le thangpui ngaihai a thangpui hlak a;
hieng mihai hin an harsatna a kuomah an intlun ngam bawk. Hmeithai le
fahra hai hi an pasiet/harsat lei kher ni loin, an ngirhmun leia sawmdawl
hi Pathien ditddn a nih. Deuteronomy 10:18 “Pa nei nawhai le
hmeithaihai chu feltakin ro a rélpék hlaka, ram dang mihai chu fak ding le
silfén pein a hmangai hlak”.

Hriltlang ding:

Mani vénghai le midanghai harsatna hi ei hriet phak am? Mirimsi, fahra,
hmeithai le thangpui ngaihai harsatna hi ei in slinga hai, hrietin a um
am?



MAY 23, 2024 (NINGANI ZAN)

Thupui:
Khuo-le-tui tha chu, nitin thil tlunghai hre mi a ni ding a nih. A tha le
a tha naw khawm ni sien; Chanchin indik hai indikna hre a, pawm
ngam mi a ni ding a nih.

1. Khuo-le-tui tha chu, nitin thil tlunghai a sie le a tha khawm hre mi a nih.
Mani vénghai le mi dang hai chunga thil tha le thil tha lo tlung ding le
tlunghai khawm bengvar taka hre a, a tul huna chu tuor tulhai tuor huoma
thangpui mi a nih. Bible, Esther 2:19-23-a ei hmu angin, Mordekai chu lal
in kawtkhara a thung lai chun, lal Ahasuer chunga mi thu phierrik um chu
bengvar takin a lo hriet a, lalnu Esther fethlengin lal Ahasuer kuomah an
hriettir a, lal Ahasuer chu a him pha a nih. Lal Ahasuer ta ding chun
Mordekai hi khuo-le-tui tha tak a nih. Tulaia ei ngirhmuna ding lem chun
thiltha le thilthalo tlung thei hai mi'n hriettir pei theitu khuo-le-véng chu
pawimawtak a nih.

Mani khuo-le-vénghai chanchin le ei hun tawng peia thil tlung mékhai
iksak loa, mani ning ninga khawsa mi chu khuo-le-véng dinga ditum chu
an ni nawh. Khuo-le-tui tha ruok chu, mani véng le thenum hai ta dinga
himna khawm an ni thei bawk.

2. Khuo-le-tui tha chun, a tha le a tha naw khawm ni sien; Chanchin indik
hai indikna hrea pawm ngam mi a ni ding a nih. Philippi 4:6-8

Hriltlang ding:

Ei khuo-le-véng hai kuoma chanchin ei intlun hlak hai hin mi hai a
venghimin, thil tha an hriettir am? Annawleh mi hai tul lovin a sukbuoi
lem.



MAY 24, 2024 (ZIRTAWPNI ZAN)

Thupui:
Khuo-le-tui tha chu mani thilthaw réng rénga
mawphurna la ngam mi a ni ding a nih.

1. Khuo-le-tui tha chu, mani thilthaw réng rénga mawphurna la ngam mi an
nih. Sadrak, Mesak le Abednago hai chun san tha tak neiin lal
Nebukanezzarin rangkachak milim (milem) hmaa khan an kiin nuom nawh.
Pathien Thu, Daniel 3:16-18-na chun, “Sadrak, Mesak le, Abednago hai chun
an dawn a ... kan Pathien a rawng kan ibdwl chun meithuk chawklai rapthlaka
inthawk chun a mi sanhim thei a; aw lalpa, i kuta inthawk khawmin a mi
sanhim thei a nih. Chuong chu ni naw ding khawm ni sien, i pathienhai chu an
rawng bawl naw ning ung a, rangkachak milim in ngirtir khawm chu chibai
biik bawk nawng kan tih.” tiin a hril a; Exodus 20:3-6naa “Kei naw chu
pathien danghai i nei ding a ni nawh. ...” tia ziek le khan inzawm pei a nih.

A san mumal hre loa, nuom pawng nuomnaw el ni loin, mihai entawn thlakin
Pathien thu le inmilin an kal/thaw a; khuo-le-tui tha, lal meu khawm lampui
tha lem inchtiktir a, Pathien tak thilthawtheizie le tiumzie inhmutirtheitu an
nih. Khuo-le-tui tha chu ram roréltuhai meu khawmin, Pathien Thutak le
inmil lo ro an rél khawm kal/doin ro an hem dik thei.

2. Daniel 6:7-10-a chun, “Daniel chun chu lekhazieka chun hming ziek a ni
tah ti a hriet phingleh a inah a fe ta a ... a khiipin ni khatah vawi thum pei a
dingthathuona, a Pathien hmaa chun, a hmaa a lo thaw rawp tah angin a
tawngtai a, liwmthu a hril ta a.” Lal thusuok chun ni sawmthum sting lal
kuomah chau naw chu tukhawmin mi dang amanih, pathien amani kuoma
hnina siem hrim hrim (tawngtai) lo ding ti a nih. Daniel chu a tawngtai a;
hremna khawm a chunga a tlung ngei a, nisienlakhawm hremna chun a
chungah iengkhawm a thaw thei naw a, a hremtu chu tldwmin, an
hremtirtuhai chu an thipha lem a nih.

Hriltlang ding:

1. Rom 13:1-a “Mi tin an chunga roréltuhai thu thuin um raw se” ti hi
tuladi khawvéla ei hun le thil tawng méka hin ieng anga hmang ding am ning
a ta? Daniel 3:18-18 le 6:7-10 hai hi en/ngaituo sa ding.

2. Ei chunga roréltuhai thu thua um zing si a, ei kal hun ding chu ieng
hun le ieng thil am ning a ta?



MAY 25, 2024 (INRINNI ZAN)

Thupui:
Mi dang hai chunga dawthei le zangadithei mi, midanghai ringna le
nuomdan/phiirna tienga dawtheia, a tul huna sél ngam mi a ni ding
a nih.

1. Khuo-le-tui tha ni ding chun, mi dang hai sakhuona le ringna chunga
dawthei le zangaithei mi ni a ngai. An ringna le an sakhuona chunga
dawthei el bakah, ringna indik le sakhuo indikah hadam taka
hémlat/hémdik thei mi ni a ngai. India dan hnuoia khawm hin mi dang hai
ringna/sakhuo inzapék ding ti hi a um a; chuong lai zingin, tienlai le tulai
khawvéla hai, sakhaw dang zuituhai hin hi dawtheina le zangaitheina hi
an tlasamin, Kristienhai hi an bei/hnengchép rawp hlak a; Kristien hai
ruok chun chuonga mi dang hmusittaka ei thaw hi a vang hle bawk.

Tirko Paula chun Thilthawhai Bung 17:23-ah “Ka l[éng malama, chibai in
ibiikhai ka en laiin, mdich@m pakhat, a chungah, ‘HRIET NAW Pathien TA
DING, tia ziek ka hmu a nih. Chuongchun, hre lova chibai in ibik hlak kha,
ama thu chu ka hril cheu a ni hi” tiin Atheni mihai khuomah a hril. Anni
thilthaw ngéi chu inza takin hmangruoin a hmang pék a, tulai India dan
Article 25-a sakhuo zalénna le hin an hme hlein an lang.

2. Khuo-le-tui tha chu mi dang hai chunga dawthei le zangaithei mi, mi
danghai nuom dan le philirna pawmpui mi a ni ding a nih. Mi danghai
nuom zawng le phiir zawng (Pathien thu le Ringna inkal khawm ni si lo)
phirpui lo le nuompui thei lo hai hi khuo-le-tui thaa ngai thei an ni nawh.
Khuo-le-tui tha chu mani khuo-le-veng hai nuom zawng, Pathien Thu leh
an kal naw phawt chun, khawtlang thil le hnam thil hai phtrtaka thang ve
thei mi hai hi khuo-le-tui tha an nih.

Hriltlang ding:

Khuo-le-tui tha nina dinga mi dang hai ringna le sakhuona chunga ei daw
thei dan ding le za ei ngai thei chen ding hriltlang ding.



MAY 26, 2024 (PATHIENNI ZAN)

Thupui:
Khuo-le-tui tha chu:
1. Thutak le thutak hril thilthawtheina hrechienga inza taka zawmtu a
ni ding a nih. Thuvar 18:21, Ephesi 4:25

2. Naupang lemhai khuo-le-tui tha ni dinga inchiiktir hlak mi a ni ding
a nih. Thuvar 22:6

1. Khuo-le-tui tha chu, thutak le thudik hlutna le thilthawtheina hrechienga
inza taka zawmtu a ni ding a nih. India National Emblem-a meu khawm,
"Satyameva Jayate" - “Thudik chauin hnena a chang” tia ziek a nih. Thutak le
thudik hrila chel nghet bawk mi chu a khuo-le-véng hai ta dingin khuo-le-tui
tha a nih. Mi tamtakin Whatsapp, Facebook, Twitter, etc. (Social Media) haia
an hriet hriet, insuo hmasatu ni naw inldu ni awm taka, andik le andiknaw
thlier lova an ziek hi changkadngna ni lovin mawlna lem a nih. Whatsapp
group-a khél hril le ins(ing, khawsting, Biekin slinga khél hril hi a réngin khél
vawng a na, a tha bik a um nawh. Social Media véla thu bélchienglo nuom
nuom ziek hai hi kKhuo-le-tui tha an ni naw a, mi an sukbuoia, buoina an
suksosang chang a um bawk. National Cyber Crime Reporting Portal-a
ringawt khawm complaint-tu um hai sien chu case rik tak awrna thei a nih.

Thuvar 18:21 “Thina le hringna hi lei thilthawtheinaa um an na, achu
hmangaitu chun chutaka inthawka ra chu fdng a tih.”

2. Khuo-le-tui tha chu Naupang lemhai khuo-le-tui tha ni dinga inchiktir
hlak mi a ni ding a nih. Naupang lem hai hi nakie huna ei khawtlang, ei ram
le ei Kohran hai thuoitu ding an ni leiin, khuo-le-tui tha ni dinga inchtktir hi
ei mawphurna a nih. Khuo-le-tui tha chun naupang lem hai khuo-le-tui tha
ni ve dingin an chiktir hlak. Thuvar 22:6 “Naupang chu a hraw ding
lampuiah chun inchiktir la, a hung upat hnung khawma chutaka inthawk chu
pét ngai naw nih.”

Hriltlang ding:

Tulaia ei rama social media (lei ang thoa hmang) haia thu bélchienglo/khél
a tam bék bék el hi iengtinam sukbo thei ning a ta?



KTP HLAPUI

Lal iengkim thaw thei Pathien chu

A'n thieng ie, a'n thieng ie!

Ropuina, chawimawina, thilthawtheina,
Chatuonin I ta a nih;

Vanglai parmawina hai I siem a,
Chuoi thei lo ding chatuon hringna I mi pék.
(Aw) Siemtu Pathien Lal ropui kan inpdk che.

Khawveél thuneina chu peiin,

Suol simin, vanglai hun,

Kan hratna, kan mawina, kan hringna le,
[ kuomah kan hung inhlan.

Rinumna hmun a khawm mi chel lq,
I ram san dinga kan hung pungkhdwm chdng hin,
(Aw) Lalpa nangin kan rohai mi rélpék rawh.

Krista ta dinga thalai hai,
Thangruolin, lungruolin,
Zamloin, Kir loin, Lalpa ta di'n,
Chatuonin, kal pén ei tiu.

Suolbawi a’nthawka mi’n tlan suok a,
Van khuo le tui le thiempua mi siemtu;
(Aw) Chawimawi ei tiu Lalpa chu.
Halleluiah! Amen!

